
Greater Love Hath No Man, 1911, EE UU, 14 min.
Falling Leaves, 1912, EE UU, 12 min.
Making an American Citizen, 1912, EE UU, 14 min.
A Fool and his Money, 1912, EE UU, 10 min.
The Ocean Waif, 1916, EE UU, 36 min.

Alice Guy (1873-1968) foi unha figura fundamental no nacemento da arte 
cinematográfica e un caso paradigmático da invisibilidade á que foron 
condenadas as mulleres na(s) historia(s) canónica(s) do cinema, e da 
arte en xeral. Coetánea de persoeiros por todas (re)coñecidos, coma os 
irmáns Lumière ou George Méliès, Guy filmou a primeira ficción narrativa 
da historia, La Fée aux Choux, en 1896, adiantándose a todos eles.

VINDEIRAS SESIÓNS /// SETEMBRO

MARTES 15.9.2020 ás 20:30 h
FOURTEEN (DAN SALLITT, 2019, EE UU)

MARTES 22.9.2020 ás 20:30 h
SYNONYMES (NADAV LAPID, 2019, FRANCIA, 123’)

LUNS 28.9.2020 ás 20:30 h
THE BLOT (LOIS WEBER, 1921, EE UU, 61’)

MARTES 29.3.2020 ás 20:30 h
A CINSA É O BRANCO MÁIS PURO (JIA ZHANGKE, 2018, CHINA, 135’)



ALICE GUY BLACHÉ,
A PIONEIRA DO CINEMA SAE DO ESQUECEMENTO

Durante décadas, o nome de George Méliès apareceu coma o do primeiro direc-
tor dun filme de ficción. É certo que os irmáns Lumière patentaron en febreiro 
de 1895 o cinematógrafo e que o 22 de marzo proxectaron en París o primeiro 
filme da historia: La sortie des ouvriers des usines Lumière à Lyon Monplaisir. Mais 
os Lumière tiñan unha visión científica, non artística nin comercial, do seu in-
vento, e nun ano outros creadores adiantáronselles, comezando a explorar a súa 
capacidade para contar historias. Así foi como Méliès entrou nas enciclopedias, 
en calidade de pioneiro da ficción cinematográfica. Non obstante, a visionaria 
que entendeu as inmensas posibilidades do cinema foi Alice Guy, aínda que o seu 
nome foi inxustamente esquecido, por unha razón: por ser muller.

En abril de 1896, Guy dirixiu La Fée aux Choux, o primeiro filme que durou máis 
dun minuto, e o pioneiro tamén en contar unha historia: o conto de fadas francés 
segundo o cal os nenos nacen en repolos e as nenas en rosas. Con el inaugura, 
ademais, o uso de trucaxes visuais en movemento e a montaxe. Durante décadas 
traballou entre Francia e ee uu até realizar case cen filmes, mais dende os anos 
corenta o seu nome desapareceu da historia do cinema, malia recibir a Lexión de 
Honor en 1955.

Alice Guy (Guy Blaché tras o seu matrimonio) faleceu en Mahwah (New Jersey) 
aos 94 anos. Como conta a súa tataraneta, «o máis asombroso da súa vida, e o 
que lle causou máis sufrimento na súa vellez, foi a súa desaparición da historia 
do cinema».

O seu nome saíu do ostracismo aos poucos. As súas memorias publicáronse en 
1976, algúns estudos confirmaron os datos que Guy describía, e neste século xxi 
multiplicouse o seu recoñecemento grazas a teses, investigacións, libros e home-
naxes.

Alice Guy naceu en Saint-Mandé, daquela arrabalde de París, en 1873. A súa 
infancia transcorre entre Suíza, Francia e Chile en varios internados: quinta filla 
dun editor e dono dunha cadea de librarías, o seu pai nunca a aprezou moito xa 
que probablemente foi filla ilexítima. Coa morte do seu proxenitor, a nai comezou 
a traballar e Alice Guy a estudar mecanografía e taquigrafía. Grazas a iso entrou 
en 1984 na empresa Le Comptoir Général de la Photographie. O verán daquel 
ano, un dos directivos da compañía, Léon Gaumont, creou o seu propio negocio 
fotográfico e levou a Guy coma secretaria. Os Lumière convidaron en marzo 

de 1895 a Gaumont e Guy a ver unha demostración do seu cinematógrafo. Así 
que cando o 28 de decembro de 1895 realizaron a súa primeira proxección con 
público no Salón Indio do Gran Café (dez filmes por un franco), no que se había 
considerar oficialmente o nacemento do cinema, Guy —que fixera teatro e sabía 
como contar historias— xa convencera o seu xefe de que alí había un negocio. 
Non obstante, Gaumont só apostaba polo futuro do aparato, non polo dos filmes, 
e ata 1897 non creou unha división de produción cinematográfica na súa empresa, 
cuxa dirección foille confiada a Guy. Cunha condición, como ela explica nas súas 
memorias: «Sempre que a tarefa non me impedise seguir realizando as miñas 
funcións de secretaria». Así o fixo durante unha década.

Entre 1902 e 1907, Alice Guy dirixiu 100 fonoescenas ou filmes rodados para o 
cronógrafo, aparato que permitía sincronizar imaxe e son gravado. Moitas delas 
perdéronse, aínda que hai constancia delas en cartas, xornais e libros. En 1905 
rodou en España varios filmes coma Voyage en Espagne ou La malagueña et le 
torero —coloreada a man, existe unha copia restaurada na Filmoteca Española—. 
E ao ano seguinte abordou a súa A paixón ou a vida de Cristo, a primeira super-
produción da historia, 30 minutos en que se usaron 25 decorados e máis de 300 
extras con exteriores no bosque de Fontaineblau. En marzo de 1907 casou co 
cámara Herbert Blaché e mudouse a ee uu, onde Gaumont quería expandir o seu 
negocio. Non obstante, ela creou a produtora Solax en 1910 e o marido a Bla-
ché Features en 1913. Á outra beira do Atlántico, Guy Blaché dirixiu sen parar 
até chegar a 1000 filmes: westerns, comedias, dramas, ciencia ficción... Mesmo 
rexeitou adaptar a novela Tarzán dos monos. Mais un tormentoso divorcio lévaa a 
regresar a Francia en 1922, e a súa estrela apágase. Os libros de historia do cinema 
reduciron os seus méritos a secretaria e posible amante de Gaumont ou ben adxu-
dicáronlle a autoría dos seus filmes aos seus directores de fotografía: unha muller 
non podía ter feito aquilo.

«[En Francia] mentres unha muller estea, como se di, no seu lugar, non recibe re-
proche ningún, mais se asume e exerce as prerrogativas asignadas aos seus irmáns, 
míraselle mal. A actitude cara ás mulleres en ee uu é moi distinta», aseguraba 
nunha entrevista en 1912.

Dende 1940, a cineasta viviu coa súa filla Simone até que faleceu nunha residen-
cia de anciáns en New Jersey. O seu nome acabou soterrado, esquecido e circuns-
crito aos pés de páxina das enciclopedias.

